ՍԻՍԻԱՆ ՀԱՄԱՅՆՔԻ ՂԵԿԱՎԱՐ ՀՈՎՍԵՓ ԱՌԱՔԵԼՅԱՆԻ ՇՆՈՐՀԱՎՈՐԱԿԱՆ ՈՒՂԵՐՁԸ` ՄԱՅԻՍԻ 9֊Ի՝ ՀԱՂԹԱՆԱԿԻ ՕՐՎԱ ԿԱՊԱԿՑՈՒԹՅԱՄԲ

Հայրենական Մեծ պատերազմի սիրելի՛ վետերաններ, հայրենակիցներ․
Մայիսի 9-ը ոչ միայն Հայաստանի, այլ նաև համաշխարհային պատմության մեջ դրոշմվել է որպես Հաղթանակի և խաղաղության օր։
80 տարի առաջ Հայրենական Մեծ պատերազմում մեր պապերի անձնազոհության, աննահանջ խիզախության և սխրանքների շնորհիվ վերջ տրվեց ֆաշիստական ագրեսիային՝ այդպիսով դնելով ժողովրդավարության հիմնաքարը, ինչի առիթով շնորհավորում եմ բոլորիս։
[bookmark: _GoBack]Հայրենական պատերազմի տարբեր ռազմաճակատներում կռվել ու հաղթանակում իրենց ավանդն են ունեցել 600 հազար հայորդիներ: Հայ ազգը տվել է 4 մարշալ՝ Հովհաննես Բաղրամյան, Համազասպ Բաբաջանյան, Սերգեյ Խուդյակով, Սերգեյ Ագանով և ԽՍՀՄ 1 ծովակալ՝ Հովհաննես Իսակով։ 70 հազար հայ մարտիկներ պարգևատրվել են մարտական շքանշաններով ու մեդալներով, 27 շարքային զինվոր դարձել Փառքի շքանշանակիր, 104 մարդ արժանացել Խորհրդային միության Հերոսի կոչման:
Ցավոք պետք է նշեմ նաև, որ նրանցից 300 հազարը զոհ են գնացել աշխարհի ամենաարյունոտ պատերազմում։
Սիրելի՛ հայրենակիցներ․
Այս օրը տարիներ շարունակ բացի ֆաշիստական Գերմանիայի դեմ տարած հաղթանակի օր լինելուց, նշանավորվում է նաև հզոր և իրական Հայաստան ստեղծելու ճանապարհին մեր հայորդիների տարած հաղթանակներով։
Բոլոր ժամանակներում հանու՛ն Հայրենիքի մեր պապերի, հայրերի, եղբայրների կատարած սխրագործությունները լինելու են հայրենասիրության լավագույն օրինակները, որոնք երբեք չեն մոռացվելու՝ անառիկ էջերի նման մշտապես մնալով մեր պատմության մեջ։
Փա՛ռք ու պատիվ բոլոր ժամանակներում հանուն հայրենիքի նահատակված հայորդիներին, որոնք երաշխավորել են մեր ազատ, անկախ երկրի գոյը․ խոնարհվում և երախտագիտությունս եմ հայտնում հերոսածին մայրերին, որոնց ցավն անսփոփելի է, վիշտը` անփարատելի։
Կրկին անգամ շնորհավորում եմ բոլորիս։
Հավե՜րժ փառք ու պատիվ հայրենիքի նվիրյալներին:

